
	БОСНА И ХЕРЦЕГОВИНА
Агенција за заштиту личних података у Босни и Херцеговини
С а р а ј е в о


Broj: 03-1-37-1-173-5/10
Sarajevo: 07.06.2010. godine.
Agencija za zaštitu ličnih podataka u Bosni i Hercegovini, postupajući po prigovoru R. Š. iz S., zbog nezakonite obrade ličnih podataka od strane Ministarstva unutrašnjih poslova Kantona Sarajevo, na osnovu člana 40. stav 1. tačka b) Zakona o zaštiti ličnih podataka  („Službeni glasnik BiH“, broj 49/06), d o n o s i:

R J E Š E NJ E

I. Nalaže se Ministarstvu unutrašnjih poslova Kantona Sarajevo da se uzdrži od nezakonite obrade, te da blokira i uništi lične podataka R.Š. u operativnoj evidenciji.
II. Ministarstvo unutrašnjih poslova Kantona Sarajevo dužno je u roku od 15 dana  pismeno obavjestiti ovu Agenciju o mjerama koje je preduzelo u vezi sa provođenjem stava I. dispozitiva.

O b r a z l o ž e nj e

R. Š., podnio je Agenciji za zaštitu ličnih podataka u Bosni i Hercegovini prigovor zbog nezakonite obrade ličnih podataka. U prigovoru se navodi da je u postupku sigurnosnih provjera koje se vrše na osnovu Zakona o zaštiti tajnih podataka („Sl. glasnik BiH“, br. 54/05 i 12/09), Ministarstvo unutrašnjih poslova Kantona Sarajevo (u daljem takstu MUP KS), suprotno članu 59. stav 1. Zakona o zaštiti tajnih podataka, dostavilo podatke iz operativne evidencije, Obavještajno sigurnosnoj agenciji Bosne i Hercegovine (u daljem tekstu OSABiH.

Podnosilac prigovora zahtjeva da Agencija za zaštitu ličnih podataka u Bosni i Hercegovini, naloži blokiranje i brisanje ličnih podataka iz operativne evidencije MUP-a KS. 

U prilogu prigovora dostavljeni su sljedeći dokazi:

· Obavijest o izvršenim provjerama za lice R. Š. br. 02/2-3-pov“O“-82/08 od 17.03.2008. godine izdata od MUP-a KS;

· Ovjerena kopija Osnovnog sigurnosnog upitnika. 
Agencija za zaštitu ličnih podataka u BiH uputila je MUP-u KS, zahtjev za dostavljanje informacije, po kom pravnom osnovu su postupali kada su dostavili podatke iz operativne evidencije.
MUP KS izjasnio se o navodima iz prigovora. U odgovoru se navodi, da je postupajući po zahtjevu OSABiH za dostavljanje podataka za osobu R. Š., iste dostavio na osnovu člana 56. stav 2. Zakona o zaštiti tajnih podataka.

Prigovor je o s n o v a n.

Agencija za zaštitu ličnih podataka u BiH na osnovu obavijesti br. 02/2-3-pov“O“-82/08 od 17.03.2008. godine, izdata od MUP-a KS, utvrdila je, da je MUP KS, dostavio OSABiH podatke iz operativne evidenciji za lice R. Š. 
Članom 4. stav 1. tačka a) Zakona o zaštiti ličnih podataka (“Sl. glasnik BiH”, br. 49/06), (u daljem tekstu Zakon), propisano je, da je kontrolor obavezan da lične podatke obrađuje na pravičan i zakonit način. Pod obradom ličnih podataka u skladu sa članom 3. Zakona, podrazumijeva se između ostalog, konsultiranje, korištenje, otkrivanje prijenosom ili na drugi način omogućavanje pristupa podacima i brisanje ličnih podataka. Da bi se lični podaci mogli obrađivati na gore navedeni način, mora postojati pravni osnov za navedenu obradu. MUP KS dostavio je OSABiH, podatak iz operativne evidencije u svrhu sigurnosnih provjera, koji u skladu sa članom 59. stav 1. Zakona o zaštiti tajnih podataka, ne prestavljaju sigurnosnu smetnju. Također, MUP KS davanjem ličnih podataka iz operativne evidencije, postupao je suprotno principu iz člana 4. stav 1. tačka b) Zakona, kojim je propisano da je kontrolor dužan da lične podatke koje prikuplja za posebne, izričite i zakonite svrhe ne obrađuje na bilo koji način koji nije u skladu s tom svrhom. Naime, podaci iz operativne evidencije su bez ikakvog značaja za sigurnosnu provjeru, te se takvi podaci mogu koristiti samo u policijske i ni u koje druge svrhe.
MUP KS, može obrađivati podatke sadržane u osnovnom sigurnosnom upitniku OSABiH, za koje je nadležan, na osnovu člana 56. stav 2. Zakona o zaštiti tajnih podataka, u svrhu upoređivanja u skladu sa članom 39. stav 2. Zakona o zaštiti tajnih podataka. Naime, kako je u osnovnom sigurnosnom upitniku imenovani naveo, da mu nije izrečena presuda za krivično djelo, proizilazi da MUP KS, po zahtjevu OSABiH može dostaviti podatake iz kaznene evidencije, kako bi OSABiH mogla izvršiti upoređivanje sa podacima iz osnovnog sigurnosnog upitnika, koji se odnose na podatke iz kaznene evidencije i to ako postoji pravosnažna sudska presuda od najmanje tri mjeseca zatvorske kazne. 

Nadalje, u postupku je utvrđeno da podatak u operativnoj evidenciji datira iz 1993. godine i da je dostavljen OSABiH, 17.03.2008. godine. Članom 4. stav 1. tačka f) Zakona, propisano je, da kontrolor obavezan da lične podatke obrađuje samo u vremenskom periodu koji je neophodan za ispunjenje svrhe u koju su podaci prikupljeni. Nadalje, Preporukom br. R (87) 15 usvojena od Komiteta ministara od 17.09.1987 godine, u principu 7. stav 1. i 2. navedeno je, da treba poduzeti mjere kako bi lični podaci čuvani u policijske svrhe bili obrisani, ukoliko više nisu potrebni u svrhu u koju su pohranjeni, te da u skladu s tim, treba posebno razmotriti sljedeće kriterije: potrebu zadržavanja podataka u svjetlu okončanja istrage o nekom slučaju; finalnu sudsku odluku, posebno oslobađajuću; rehabilitaciju, provedene osude, amnestije, godište predmeta podataka; posebne kategorije podataka. U skladu sa navedenom, zaključuje se da podaci koji su prikupljeni u policijske svrhe, te koji se vode u operativnoj evidenciji od 1993. godine, za lice R. Š., nemaju pravni značaj, te na osnovu njih imenovani ne može imati bilo kakvu pravnu posljedicu. Naime, navedeni protek vremena i nepostojanje svrhe za daljom obradom, iziskuje potrebu blokiranja i uništavanja navedenih ličnih podataka za imenovanog u operativnoj evidenciji. 
Shodno navedenom, Agencija za zaštitu ličnih podataka u Bosni i Hercegovini utvrdila je, da je došlo do povrede člana 4. stav 1. tačka a), b) i f) Zakona, kojim je propisano, da je  kontrolor obavezan da lične podatke obrađuje na pravičan i zakonit način, da se lični podaci koji se prikupljaju za poseben, izričite i zakonite svrhe ne obrađuju na bilo koji način koji nije u skadu sa tom svrhom, te da se lične podatke obrađuju samo u vremenskom periodu koji je neophodan za ispunjenje svrhe u koju su podaci prikupljeni.
Na osnovu navedenog a u skladu sa članom 40. stav 2. tačka e) Zakona, riješeno je kao u dispozitivu ovoga rješenja. 

Pouka o pravnom lijeku:

Protiv ovog rješenja nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostave rješenja.
                                                                                 D I R E K T O R 
                                                                              Petar Kovačević
Dostavljeno:  

· R. Š.;
· MUP KS, Ul. La Benevolencija br. 16, 71000 Sarajevo;

· A/a.

